
Shri Nataraja Suprabhatam or Chidambara Sabhapati Suprabhatam

ಶ್ರೀನಟರಾಜಸುಪ್ರಭಾತಂ ಅಥವಾ
ಚಿದಂಬರಸಭಾಪತಿಸುಪ್ರಭಾತಂ

ಯಸ್ಮಾತ್ಸರ್ವಂ ಸಮುತ್ಪನ್ನಂ ಚರಾಚರಮಿದಂ ಜಗತ್ .

ಇದಂ ನಮೋ ನಟೇಶಾಯ ತಸ್ಮೈ ಕಾರುಣ್ಯಮೂರ್ತಯೇ ..೧..

ಉತ್ತಿಷ್ಠೋತ್ತಿಷ್ಠ ಗೌರೀಶ ಉತ್ತಿಷ್ಠ ವೃಷಭಧ್ವಜ .

ಉತ್ತಿಷ್ಠ ಚಿತ್ಸಭಾನಾಥ ತ್ರೈಲೋಕ್ಯಸ್ಯ ಶಿವಂ ಕುರು ..೨..

ಶಿವಕಾಮಸುಂದರಿ ! ಶಿವಂಕರಂಪತಿಂ
ಶಿವಮದ್ಯ ಸರ್ವಭುವನೇಶ್ವರೇಶ್ವರಂ .

ಪ್ರತಿಬೋಧಯಾಶು ಭುವನಸ್ಯ ಗುಪ್ತಯೇ
ನಹಿ ಭಾಸತೇಽಸ್ಯ ಜಗದೀಕ್ಷಣಾದೃತೇ ..೩..

ಶ್ರೀಚಿತ್ಸಭೇಶಮಹಿಷಿ !ಪ್ರಿಯಾನ್ವಿತೇ
ಶಿವತಾತಿ ಸರ್ವಭುವನೈಕಮಂಗಲೇ .

ಶಿವಕಾಮಸುಂದರಿ !ಮಹೀಧ್ರನಂದಿನಿ !

ಪ್ರಿಯಸುಪ್ರಭಾತಮತಿರಮ್ಯಮಸ್ತು ತೇ ..೪..

ಭಾಸ್ವಾನುದೇತಿ ಪರಿತಃ ಪ್ರಸೃತಾ ವಿಲೀನಾ-
ಸ್ತಾರಾಗಣಾಸ್ಸಹ ಸುಧಾಕರಮಂಡಲೇನ .

ಆವಾತಿ ದಕ್ಷಿಣಮರುದ್ಧೃತಪದ್ಮಗಂಧಃ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೫..

ಪ್ರಾಚೀದಿಗಾಪ್ತಸುಷಮಾ ಮಖಿನಶ್ಚ ವೃದ್ಧಾ
ವಿಪ್ರಾ ವಿನಿರ್ಯಯುರಥ ಸ್ವಗೃಹಾತ್ಪ್ರಭಾತೇ .

ಲಬ್ಧುಂ ತವ ಪ್ರಥಮವೀಕ್ಷಣಭಾಗಧೇಯಂ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೬..

ಬ್ರಹ್ಮಾ ತ್ವದೀಯನಟನಾತಿಶಯಂ ದಿದೃಕ್ಷುಃ
ಸತ್ಯಾದುಪಾಯನಕರಃ ಸಹಸಾವತೀರ್ಯ .

ದ್ವಾರಿ ತ್ವದಾಲಯವರಸ್ಯ ಚಿರಾದುಪಾಸ್ತೇ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೭..

ನಾರಾಯಣೋಽಪಿ ಬಹುಧಾ ಶ್ರುತಮದ್ವಿತೀಯಂ

ಶ್ರೀನಟರಾಜಸುಪ್ರಭಾತಂ ಅಥವಾ ಚಿದಂಬರಸಭಾಪತಿಸುಪ್ರಭಾತಂ

ಆನಂದತಾಂಡವಮಮಂದಸುಖಾವಹಂ ತೇ .

ದ್ರಷ್ಟುಂ ಸ್ವಕೀಯಭವನಾದುಪಯಾತಿ ವೇಗಾತ್
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೮..

ಪಾತುಂ ನಿಲಿಂಪನಿಚಯಂ ಪ್ರಣವಂ ಪ್ರದಾತುಂ
ನೇತುಂ ಸ್ವಲೋಕಮಮರಾನ್ನಿತರಾಮುಪೈತುಂ .

ಆಜ್ಞಾಂ ತವಾಪ್ತುಮಿಹ ಷಣ್ಮುಖ ಏತ್ಯ ಶಾಸ್ತೇ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೯..

ನಂದೀ ಭವತ್ಪ್ರಮಥಮಂಡಲಯೂಥಪೋಽಸೌ
ತ್ವದ್ದತ್ತಸರ್ವಭರನಿರ್ವಹಣಪ್ರವೀಣಃ .
ಆಜ್ಞಾವಿಲಂಬಮಮೃಷನ್ನಿವ ಕಾಂಕ್ಷತಿ ತ್ವಾಂ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೧೦..

ಭೃಂಗೀ ಭವತ್ಪ್ರಣಿಧಿತಲ್ಲಜ ಏತ್ಯ ತೂರ್ಣಂ
ದ್ವಾರೇ ಸ್ಥಿತಾನ್ನಿಬಿಡಿತಾನ್ನಿಖಿಲಾನ್ ನಿಲಿಂಪಾನ್ .

ಸೀಮಂತಯತ್ಯನುನಯೈಸ್ತವ ಬೋಧಕಾಲೇ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೧೧..

ಏತಾಸ್ತವಾಲಯಮುಪೇತ್ಯ ಜನನ್ಯ ಆರಾತ್
ಚಾಮುಂಡಯಾ ಕಲಿತಮಂಗಲಶಬ್ದಗೀತ್ಯಾ .
ನೀರಾಜನಾಯ ಧೃತಪಾತ್ರವರಾ ವಲಂತೇ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೧೨..

ಕಿಂ ವಾ ಭವತ್ಪ್ರಣಿಧಿಭಿಃ ಕರಣೀಯಮತ್ರ
ಸಿದ್ಧಾ ವಯಂ ನಿಯಮನೇನ ಕೃತಾರ್ಥಯಾಸ್ಮಾನ್ .

ಇತ್ಥಂ ಪ್ರಭಾಷ್ಯ ವಿನತಾನ್ ಪ್ರಮಥಾಂಶ್ಚ ಪಶ್ಯ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೧೩..

ಪ್ರಾಬೋಧನೇ ಪ್ರಥಮವೀಕ್ಷಣಪೂರ್ಣಪಾತ್ರ-
ಲಾಭಾಯ ಲುಬ್ಧಹೃದಯಾಃ ಪದ್ಮಮುಖ್ಯಾಃ .
ಪ್ರಸ್ಪಂದನಂ ಪ್ರಥಮಜಂ ನಿಧಯೋಽರ್ಥಯಂತೇ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೧೪..

ತ್ವತ್ಕಿಂಕರಸ್ತವ ಪದಪ್ರವಣಃ ಪ್ರವೀಣಃ
ಶ್ರೀಭಾನುಕಂಪ ಇತಿ ಸುಶ್ರುತನಾಮಧೇಯಃ .
ಆಸ್ತೇಽರ್ಥಯಂಸ್ತವ ಪದೈಕನಿಕೇತವಾಸಂ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೧೫..

ಪ್ರಾಗೂರ್ಧ್ವತಾಂಡವಜಿತಾಪಿ ಸಭಾಂತರಾಲಾನ್-

ಶ್ರೀನಟರಾಜಸುಪ್ರಭಾತಂ ಅಥವಾ ಚಿದಂಬರಸಭಾಪತಿಸುಪ್ರಭಾತಂ

ನಿಷ್ಕಾಸಿತಾಪಿ ನಿಗಲೇನ ಸುವೇಲ್ಲಿತಾಪಿ .

ವಿಸ್ಮೃತ್ಯ ಸರ್ವಮಪಿ ಸನ್ನಿಹಿತಾಽತ್ರ ಕಾಲೀ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೧೬..

ಬಾಣಾಸುರಸ್ತವ ಸುಹೃತ್ತವ ಭಕ್ತಭಕ್ತ-
ಸ್ತ್ವದ್ರಕ್ಷಿತಪ್ರಥಿತಶೋಣಿತಪತ್ತನೇಶಃ .
ತ್ವತ್ಸೇವನಾಯ ತವ ಧಾಮ್ನಿ ಚಿರಾದುಪಾಸ್ತೇ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೧೭..

ಅಗ್ರೇ ಲಸತ್ಯಖಿಲಲೋಕಪಿತಾಮಹಃ ಪ್ರಾ-
ಗ್ವೇದಾನ್ಮುಖೈರ್ಮುಖರಯನ್ ಚತುರಃ ಚತುರ್ಭಿಃ .
ತ್ವಯ್ಯಾತ್ಮನೀನಮಭಿಮಾನಮಲಂ ತ್ಯಜಿಷ್ಯನ್
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೧೮..

ನ್ಯಗ್ರೋಧಭೂರುಹತಲೇ ಪ್ರಥಮೋಪದೇಶಂ
ತ್ವತ್ತೋ ಲಭಂತ ಮುನಯಸ್ಸನಕಾದಯೋಯೇ .

ದ್ರಷ್ಟುಂ ಪ್ರಬೋಧಮಿಹ ಸಂಸದಿ ತೇ ಮಿಲಂತಿ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೧೯..

ಶ್ರೀನಾರದಸ್ತವ ಕೃತೇ ಮಧುರಾನನರ್ಘಾ-
ನಾಪಾದ್ಯ ಗೀತನಿಚಯಾನ್ ಸ್ವವಿಪಂಚಿಕಾಯಾಂ .

ದ್ವಾರೇದ್ಯ ಗಾಯತಿ ತವ ಪ್ರತಿಬೋಧನಾರ್ಥಂ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೨೦..

ಪ್ರಾಬೋಧನ ಪ್ರಮುಖಷಟ್ಸಮಯಾರ್ಚನಾಯ
ಪಾತಂಜಲಾಖ್ಯನಿಜಸೂತ್ರಮತೀವ ಹೃದ್ಯಂ .

ಶ್ರೀಮಾನ್ ಪತಂಜಲಿರುಪೇತ್ಯ ವಿವಕ್ಷತೇ ತತ್
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೨೧..

ಶ್ರೀಮೂಲನಾಥಚರಣಾರ್ಪಿತಚಿತ್ತವೃತ್ತಿಃ
ಶ್ರೀವ್ಯಾಘ್ರಪಾದಮುನಿರದ್ಯ ತವಾರ್ಚನಾಯ .

ಪುಷ್ಪೋಪಹಾರನಿಕರಸ್ವಕರೋಯಮಾಸ್ತೇ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೨೨..

ಶ್ರೀಜೈಮಿನಿಸ್ತವ ಕೃತೇ ಕಲಿತಾಮನರ್ಘಾಂ
ಶ್ರೀವೇದಪಾದಘಟನಾಸುಭಗಾಂ ಸ್ತುತಿಂ ಚ .

ಆಸ್ತೇಽಗ್ರತಃ ಪಿಪಠಿಷುಃ ಪ್ರತಿಹಾರದೇಶೇ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೨೩..

ದುರ್ವಾಸಸಾ ತವ ಪದಾಂಬುಜಭಕ್ತಿಭಾರಾತ್

ಸ್ವಾತ್ಮಾರ್ಪಣಂ ಕಲಯಿತುಂ ತ್ವಯಿ ಚಿತ್ಸಭೇಶೇ .

ದ್ವಾರಿ ಪ್ರಣಾಮನಿರತೇನ ವಿಲೋಕ್ಯಸೇ ತ್ವಂ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೨೪..

ಸಂಕ್ರಂದನಃ ಸತತಪೂಜಿತತಾವಕಾಂಘ್ರಿಃ
ದೈತೇಯವಲ್ಕಿತಕೃತಾಮಸಹಾಮವಜ್ಞಾಂ .

ಇಚ್ಛನ್ ಪ್ರಮಾರ್ಷ್ಟುಮಿಹ ತಿಷ್ಠತಿ ತೇ ಪ್ರಸಾದಾತ್
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೨೫..

ದಿಕ್ಪಾಲಕಾಃ ಕರಧೃತಾಮಲಪೂರ್ಣಕುಂಭಾಃ
ಸ್ವರ್ಲೋಕತಃ ಸುರಭಿದರ್ಪಣಕುಂಜರಾದ್ಯಾನ್ .

ಆನೀಯ ದರ್ಶಯಿತುಮಾದರತಸ್ತ್ವರಂತೇ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೨೬..

ಶ್ರೀಜ್ಞಾನಸಂಗತಶಿಶುರ್ವಿಬುಧಾಗ್ರಣೀಸ್ತ್ವಾ-
ಮುತ್ಕಂಠಯಾ ಕವಿತಯಾ ಧುರಿ ಗಾತುಕಾಮಃ .
ದ್ವಾರೇ ಸ್ಥಿತೋ ವಿತನುತೇ ಬಹುಧಾ ಪ್ರಬಂಧಾನ್
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೨೭..

ಮಾಣಿಕ್ಯವಾಚಕಕವಿಃ ಸುಧಯಾ ಸದೃಕ್ಷಾಃ
ಗಾಥಾಸ್ತವೈವ ಸುತರಾಮುಚಿತಾ ವಿಚಿತ್ರಾಃ .
ಗಾಯತ್ಯತೀವ ಮಧುರಂ ಶೃಣು ತಾಃ ಸ್ವದೇವ್ಯಾ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೨೮..

ತ್ರೈಲೋಕ್ಯನಾಥಸದೃಶಃ ಕಿಲ ಹೇಮವರ್ಮಾ
ಪ್ರಾಕಾರಮಂಡಪವಿಮಾನವಿತಾನಭಾಗಾನ್ .

ಹೇಮ್ನೈವ ಕಾರಯಿತುಮರ್ಥಯತೇ ನಿಯೋಗಂ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೨೯..

ಮಿತ್ರಾಣಿ ತೇ ತವ ಸಮಾಸ್ತವ ಜೀವಭೂತಾಃ
ಮಾನ್ಯಾ ನೃಣಾಂ ಮಖಿವರಾಸ್ತ್ರಿಸಹಸ್ರಸಂಖ್ಯಾಃ .
ಆಯಾಂತ್ಯುಪಾಯನಕರಾ ವಿನತಾಃ ಪ್ರಭಾತೇ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೩೦..

ಭಕ್ತಾಗ್ರಣೀಸ್ತವ ಪದಾಬ್ಜಪರಾಯಣೋಽಸೌ
ಶ್ರೀಮಾನುಮಾಪತಿಶಿವಃ ಪ್ರಥಿತಪ್ರಭಾವಃ .
ಆಯಾತಿ ನೃತ್ಯಸದಸೀಂ ತವ ಕೇತುನೇತಾ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೩೧..

ಶ್ರೀವಿಕ್ರಮಃ ಪ್ರಥಿತಚೋಲಮಹೀಮಹೇಂದ್ರ-

ಶ್ರೀನಟರಾಜಸುಪ್ರಭಾತಂ ಅಥವಾ ಚಿದಂಬರಸಭಾಪತಿಸುಪ್ರಭಾತಂ

ಸ್ತ್ವತ್ಪಾದಪದ್ಮವಿನಿವೇಶಿತನೈಜಚಿತ್ತಃ .
ಪ್ರಾಕಾರಭಿತ್ತಿಕರಣಾಯ ಚ ನಾಥತೇ ತ್ವಾಂ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೩೨..

ನಂದಃ ಸ್ವಕೀಯಕುಲನಂದನಸೌಮ್ಯಶೀಲೋ
ದೂರಾತ್ತ್ವದೀಯಮುಖದರ್ಶನಲೋಲುಪೋಽಸೌ .

ದೂರೇ ಸ್ಥಿತಶ್ಚ ವಲತೇ ವಿನಯೇನ ಭಕ್ತ್ಯಾ
ಶ್ರೀಚಿತ್ಸಭೇಶ್ವರ ವಿಭೋ ! ತವ ಸುಪ್ರಭಾತಂ ..೩೩..

ಇತ್ಥಂ ಚಿದಂಬರಸಭಾಪತಿಸುಪ್ರಭಾತಂ
ಯೇ ವಾ ಪಠಂತಿ ಮನುಜಾಃ ಪ್ರತಿಸುಪ್ರಭಾತಂ .

ತೇಷಾಂ ಸಭಾಪತಿರುದಂಚಯತಿ ಪ್ರಸಾದಂ
ಸಾರೂಪ್ಯಸಂಪದಮಮುತ್ರ ಮುದಾ ಪ್ರಸೂತೇ ..೩೪..

.. ಇತಿ ಶ್ರೀನಟರಾಜಸುಪ್ರಭಾತಂ ಅಥವಾ ಚಿದಂಬರಸಭಾಪತಿಸುಪ್ರಭಾತಂ
ಸಂಪೂರ್ಣಂ ..

The first line of the verse 27 is given as

ಶ್ರೀಜ್ಞಾನಸಂಬಂಧ ..ವಿಬುಧಾಗ್ರಣೀಸ್ತ್ವಾ
in the original Tamil PDF referenced. As one said,

the nAyanmAr referred to is “Gnanasambandhar.”

However, technically, in it the two akSharas

are missing. For reasonable chanting purpose,

the line is modified as above. If a more

reliable manuscript is found, it will be

updated.

